王維  字摩詰 , 太原人
01鹿柴
空山不見人 , 但聞人語響 . 返景入深林 , 復照青苔上 .
02竹里館
獨坐幽篁裏 , 彈琴復長嘯 . 深林人不知 , 明月來相照 .
03送別
山中相送罷 , 日暮掩柴扉 . 春草明年綠 , 王孫歸不歸 .
04相思
紅豆生南國 , 春來發幾枝 . 願君多采襭 , 此物最相思 .
05雜詩
君自故鄉來 , 應知故鄉事 . 來日綺窗前 , 寒梅著花未 .
裴迪  關中人
06送崔九
歸山深淺去 , 須盡邱壑美 . 莫學武陵人 , 暫遊桃源裏 .
祖詠  洛陽人
07終南望餘雪
終南陰嶺秀 , 積雪浮雲端 . 林表明霽色 , 城中增暮寒 .
李白  字太白 , 蜀之昌明人 , 號青蓮居士
08怨情
美人捲珠廉 , 深坐蹙峨眉 . 但見淚痕濕 , 不知心恨誰 .
09夜思
床前明月光 , 疑是地上霜 . 舉頭望明月 , 低頭思故鄉 .
杜甫  字子美 , 襄陽人
10八陣圖
功蓋三分國 , 名成八陣圖 . 江流石不轉 , 遺恨失吞吳 .
李端  趙州人
11聽箏
鳴箏金粟柱 , 素手玉房前 .欲得周郎顧 ,時時誤拂絃 .
王建  字仲初 , 潁川人
12新嫁娘
三日入廚下 , 洗手作羹湯 . 未諳姑食性 , 先遣小姑嘗 .
